
Oasi txiki bat erlijio liburuz beteriko letretan 

Leizarragak eta Axularrek egin bezala, erlijio lanak idatzi ziren batik bat XX. mendea arte 

a. g. 
Hamabi. Datuen arabera, ez dira dozena batera iristen 1875a arte euskaraz argitaraturiko liburuak. 1875a arte 326 liburu zenbatzen dira, eta gramatika eta hiztegi zenbaitez gain, erlijio liburuak dira euskal letretan nagusi. Joan Perez Lazarragakoren eskuizkribua oasi txiki bat litzateke gai erlijiosoz beteriko gure literaturan. 

Elizgizon batek eman zion hasiera euskarazko literaturari, Bernat Etxepare Eiheralarreko erretore sarasketarrak, Linguae Vasconum Primitiae (1545) liburuarekin. Baina 1.159 bertso lerroak ez zituen bideratu, gero etorriko ziren idazleek egingo zuten bezala, erlijioa sustatu eta zabaltzera. Maitasunezko poemak idatzi zituen batik bat erretoreak. Hori bai, kristautasunean oinarrituriko maitasunezkoak. Etxepareren obraren bizitasunaren antzekoa da Lazarragaren testua, baina aurrerantzean, bizitasun horren absentzian, erlijioak kutsatua agertuko da euskarako literatura guztia, ia XX. mendea arte.Erlijioa irakasteko dotrinek, santuen bizitzek, katiximek, debozio liburuek, testamentuek edota kanta izpiritualek bete dute euskal literaturaren historia (Joan Mari Torrealdairen arabera, 1699a arte %83,3 erlijio liburuak ziren), hizkuntzaren alderdi formalei buruzko liburuez (gramatika, hiztegiak) gain. Esparru horretan jardun ziren euskal letretan nabarmendu ziren Joanes Leizarraga eta Pedro Agerre Axular, esate baterako. 

Erreforma kalbindarra eta kontrarreforma kristaua 

Erreforma kalbindarra sustatzeko eta zabaltzeko helburuarekin ekarri zuen Leizarragak euskarara Testamentu Berria, Albreteko Joanak eskatua. Baina segituan kontrarreforma bultzatu zuen Eliza katolikoak, eta euskal literatura aszetika eta pragmatika erlijioso katolikoko liburuak egitera bideratu zen. 

Ikastetxe izan ez arren, Sarako eskola deitu izan zaion mugimenduan, batik bat Axular nabarmendu zen mugimenduan, hasi ziren elizgizonak euskarazko obra erlijioso katolikoak sortzen, poesiazkoak eta prosazkoak. Materrek, Etxeberri Ziburukoak, Argaignaratzek eta Pouvreauk, besteak beste, zabaldu zuten Leizarragak sustatuko erlijioaren kontrako literatura.Obra erlijioso horien literaturtasuna sarritan zalantzan jarria izan bada ere, Patxi Salaberri Muñoak Iraupena eta lekukotasuna (Elkar) liburuan jasotzen duenez, «obra horietan daude euskal prosaren jatorria, eredu nagusiak eta euskal irakurlearen heltze-bideen erreferentziak». Eliza katolikoak bultzaturiko liburuetatik aparte, literatur ekoizpen normal baterako urratsak egiten zail izan da Euskal Herrian, besteak beste, Salaberri Muñoak aipatzen dituen hiru arrazoirengatik: euskal literatura normaldua bultza eta kontsumi zezakeen aristokrazia eta burgesiarik eza eta klase dirudunaren euskaltzaletasun faltagatik; Euskal Herriak, oro har, XX. mendea arte euskarazko kultur transimisoa berma dezakeen irakaskuntza sistemarik ezagutu ez duelako, eta Euskal Herriak jasan duen eta jasaten duen barneko bereizketa politiko-administratiboagatik. Lazarragaren lana oasi txiki bat da euskal literaturgintzan, elizgizona ez zen jauntxo euskaldun eta literaturzale batek, asmo erlijiosorik gabe, idatziriko obra. 

